
বসি এইখানে দ্যুলোক ভুবন,
বৈকুণ্ঠ দেখিতে পাই;

জলনিধি মেঘ বায়ু ব্যোম ধরা
সকলি ভুলিয়া যাই!

ভাবি যেন মনে আসি সুরবালা
আনিয়া স্বর্গের রথ

ঘেরিয়া আমারে লইয়া বিমানে
চলে বহি শূন্য-পথ,

প্রবেশি স্বরগে নিরখি সেখানে
নন্দনবনের ফুল,

শুনি দেবধ্বনি হেরি মনঃসুখে
মন্দাকিনী-নদীকূল;

দেববৃন্দ সেথা দেখায় আমারে
আনন্দে অমরালয়;

তারা শশধর অমৃত-ভাণ্ডার,
সুর-সুখ সমুদয়।

কেমনে বুঝাব সে সুখ তোমারে
বাণীতে বর্ণিব কিবা—

দিবাকর-জ্যোতি জ্যোতি যে কিরূপ
তাহা সে প্রকাশে দিবা!"

যথা হুতাশন পরশে যেমন
যখন গৃহের ছদ;

প্রথমে প্রকাশ ধূম অনর্গল
শেষে অনলের হ্রদ।

বলিতে বলিতে সেইরূপ তার
বদন পুরে ছটায়,

নেত্রে বাষ্পধূম নিমেষে শরীর
প্রদীপ্ত বহ্নির প্রায়।

পরে পুনরায় সেই প্রাণী-পাশে
এক চিন্তা এক ধ্যান

